«УЧУР»  14 июнь 2012-ж. 

Кыргызча саясат
"Саяк элдин шогу, Солто элдин тогу, 
Сарбагыш менен Бугунун барынан жогу"

Өткөн жумада Бугу-Сарбагыш урууларынын аксакал-көксакал билермандарыбыз дегендер "Кан Кошой" кафесине чогулушуп, эки уруунун ынтымагы жөнүндө сөз алышып, "Бир кезде ичибизге кирген эл бузарлардын кайраштыруусу менен бир атанын баласы, эки биртууган араздашкан экен. Ошону унуталы. Ушул жерде отургандар, чындыгында түбү Сарбагыштын (Кылжырдын) эки уулу Орозбакты, Дөөлөсбакты деген биртуугандардан тарагандарбыз. Жыл өткөн сайын ортодогу ажырым чоноюп. Биртуугандар алыстап баратабыз. Эгер ушул боюнча калтырсак ажырым чоңойбосо жакындабайт. Кийинки муундар үчүн өрнөк катары биригип, ынтымакка келели" дешти. Сарбагыш (Кылжыр) атанын, деги эле өткөн аталардын, энелердин арбагына арналып куран окулду. 

Санжырага карасак, Бугу менен Сарбагыш Кылжырдан тараганы чындык. "Бугу" деген ат кийин Орозбактынын Мырзакул деген уулунун Алсейит аттуу баласы экинчи аял кылып, "Ыйык Бугу Эне" атыккан аялга үйлөнүп, андан Жамангул, Бапа аттуу эки бала көрөт да, андан тарагандар "Бугу Эненин балдары" атыгып кетет. Кийинчерээк Орозбактынын Арык, Асан, Карамырза аттуу балдарынын тукумдары, Мырзакулдун Тынымсейитинен тарагандар да "Бугуларбыз" деп ооп кетишкен. Эмне себептен экенин өздөрү деле толук билишпейт. Ормон хан менен Балбай баатырдын трагедиясына байланыштуу бир атанын балдары тынымсыз чабышып, Ала Тоонун коюнунда тынчтык жок болгондон, эл ичинде "Саяк элдин шогу, Солто элдин тогу, Сарбагыш менен Бугунун барынан жогу" деген кеп калган деген пикирлер басымдуу болуп жүргөнсүйт. Ал эми Дөөлөсбактыдан тарагандар болсо, Сарбагыш атын алып калышкан. 

Эми минтип бир атадан тараган эки биртуугандын балдары биригип, ынтымакка келип, "Кылжыр Ата" ынтымак коомун түзүшүп, "Илгерки өткөн таарынычтарды унутушуп, ата-бабалардын арбагына куран окутуп жүрөлү. Биртуугандар экенибизди унутушпайлы" деп биригишти. Жыйында бир аз саясаттын да "жыты" чыгып баратканда, ортого чыккан аксакалдар, "Уруулар ынтымагын саясатка аралаштырбай таза кармайлы" дешип, андайларды тыйып коюшту. Жалпы жонунан алып айтканда, бул саамалык эки уруунун ичинде тең колдоо таап, көпчүлүккө жагып турганын айтпай коюуга болбос. 
Андан бир аз мурда Тагайдын Койлонунан тараган уруулар биригип, чоң той өткөзүшкөнүн укканбыз. Кезекте Тагайдын уулдары Богорстон, Койлон, Сарбагыш, Карачоронун, Тагайдын тондуу балдары атыгып жүрүшкөн Азык, Саяк, Коңурат, Черик, Чертки болуп бирикмейлери калды көрүнөт. 
Андан Кийин Абылдын Эки уулу Адигине, Тагай бириксе, анан барып Долон бийдин эки уулу Абыл (Ак уул) Кабыл (Куу уул) бириксе, анан Оң, Сол, Ичкилик болуп бириксе, чыныгы кыргыз ынтымагы түзүлүп, кыргыз эли байыртадан келаткан эл экенин сезип, Ала-Тоо деген жерине ээ экенине шерденип, мамлекеттүүлүгүнүн пайдубалын бекемдеп алаар беле (?) дегиң келет. 

